  МЕСЯЦА  СЕПТЕМВРИЯ  В  28-й ДЕНЬ

преподобнаго Иродиона Илоезерскаго
НА ВЕЛИЦЕЙ ВЕЧЕРНИ

Блажен муж: 1-й антифон. 
На Господи, воззвах: стихиры, глас 2: Подóбен: Егдá от Дрéва: 
Преподобне Иродионе,/ земли Белоезерския славное украшение,/ столпе воздержания,/ любовь велию ко Господу имея,/ мнози подвиги Христа ради подъял еси,/ вся преходящая презрев, богомудре,/на острове Илоезера,/ яко  бесплотен пожил еси,/ выну воспевая Бога.
Киими похвальными пениями/ воспоем труды твоя, Илоезерский подвижниче?/ Несть слов расписати/ внутренния борения,/ скорби и лишения,/ посты, всенощныя бдения,/ кия в дар Христу принесл еси,/ о, образе чудный смиренномудрия,/ тако и нам любосмиренными быти помози.

Ум выну горе имея,/ житию святых отец подражая,/по зову души уединение/ в лесах избрал еси,/ Иродионе блаженне,/дабы токмо с Богом быти,/ Ему единому/ в простоте сердца служити,/ непрестанно  славословия Господу вознося.

Верный учениче/ всехвальнаго Корнилия,/ бежав мирской суеты,/ на рамена приял еси/ тяготы жития пустыннаго,/ крепкодушне Иродионе,/яко солнце пресветлое,/ озарив Белоезеро/ сиянием чудес твоих.

Слава, глас 4:
Любобожественный строителю церкве Рождества Богородицы,/основателю Илоезерскаго монастыря,/ угодниче Божий Иродионе,/ покаянием очистив сердце,/ сам храм Духа Святаго явился еси,/ мнози подвиги и чудесы Бога прославив.

И ныне, Богородичен, глас тойже:

Богородице Преблагословенная,/ покрове и заступление отца Иродиона,/ усерднаго угодника Сына Твоего/ Иисуса Сладчайшаго,/ буди и нам скорая помощница и утешительница,/ молитвами илоезерскаго послушника Твоего. 

Вход. Прокимен дне. И чтения три.
Прему́дрости Соломо́новы чте́ние (глава́ 3):

Пра́ведных ду́ши в руце Бо́жией, и не прико́снется их му́ка/. Непщева́ни бы́ша во очесе́х безу́мных умре́ти, и вмени́ся озлобле́ние исхо́д их/. И е́же от нас ше́ствие сокруше́ние, они́ же суть в ми́ре/. И́бо пред лице́м челове́ческим а́ще и му́ку прии́мут, упова́ние их безсме́ртия испо́лнено/. И вма́ле нака́зани бы́вше, вели́кими благоде́тельствовани бу́дут/, я́ко Бог искуси́ я и обре́те их досто́йны Себе́/. Я́ко зла́то в горни́ле искуси́ их, и я́ко всеплодие же́ртвенное прия́т я/. И во вре́мя посеще́ния их возсия́ют и, я́ко и́скры по сте́блию, потеку́т/. Су́дят язы́ком и облада́ют людьми́, и воцари́тся Госпо́дь в них во ве́ки/. Наде́ющиися  Нань разуме́ют и́стину, и ве́рнии в любви́ пребу́дут Ему́/. Я́ко благода́ть и ми́лость в преподо́бных Его́, и посеще́ние во избра́нных Его́.

Прему́дрости Соломо́новы чте́ние (гла́вы 5, 6):

Пра́ведницы во ве́ки живу́т, и в Го́споде мзда их, и попече́ние их у Вы́шняго/. Сего́ ра́ди прии́мут Ца́рствие благоле́пия и вене́ц доброты́ от руки́ Госпо́дни,/ зане́ десни́цею покры́ет я и мы́шцею защити́т их/. Прии́мет всеору́жие рве́ние Свое́ и вооружи́т тварь в месть враго́м/. Облече́тся в броня́ пра́вды и возложи́т шлем, суд нелицеме́рен/. Прии́мет щит непобеди́мый, преподо́бие/. Поостри́т же напра́сный гнев во ору́жие/; спобо́рет же с ним мир на безу́мныя/. По́йдут праволу́чныя стре́лы мо́лниины/ и, я́ко от благокру́гла лу́ка облако́в, на наме́рение полетя́т/. И от каменоме́тныя я́рости испо́лнь паду́т гра́ды/, вознегоду́ет на них вода́ морска́я, ре́ки же пото́пят я  на́гло/. Сопроти́в ста́нет им дух си́лы, и, я́ко вихо́р, разве́ет их/ и опустоши́т всю зе́млю беззако́ние, и злоде́йство преврати́т престо́лы си́льных/. Слы́шите у́бо, ца́рие, и разуме́йте, навы́кните, судии́ конце́в земли́/. Внуши́те, держа́щии́ мно́жества и гордя́щиися о наро́дех язы́ков/, я́ко дана́ есть от Го́спода держа́ва вам и си́ла от Вы́шняго.

Прему́дрости Соломо́новы чте́ние (глава 4):

Пра́ведник, аще пости́гнет сконча́тися, в поко́и бу́дет/. Ста́рость бо честна́ не многоле́тна, ниже́ в числе́ лет исчита́ется/. Седи́на же есть му́дрость челове́ком, и во́зраст ста́рости житие́ нескве́рно/. Благоуго́ден Бо́гови быв, возлю́блен бысть, и живы́й посреде́ гре́шник преста́влен бысть/. Восхище́н бысть, да не зло́ба измени́т ра́зума его́, или́ лесть прельсти́т ду́шу его́/. Раче́ние бо зло́бы помрача́ет до́брая, и паре́ние по́хоти пременя́ет ум незло́бив/. Сконча́вся вма́ле, испо́лни ле́та до́лга. Уго́дна бо бе Го́сподеви душа́ его́, сего́ ра́ди потща́ся от среды́ лука́вствия/. Лю́дие же ви́девше и не разуме́вше, ниже́ поло́жше в помышле́нии таково́е/. Я́ко благода́ть и ми́лость в преподо́бных Его́/ и посеще́ние во избра́нных Его́.

На литии стихиры

Глас 1: 

Веселитеся о Господе, людие,/ ликуй Белоезеро,/ зде бо в лесах севера,/ яко дивный крин,/ блаженный Иродион процвел есть,/ усердныя молитвы, яко благовоние,/ Господу присно вознося.

Глас 2:

Море страстей прешед,/ своему хотению умертвився,/ богомудре Иродионе,/ себе в прах вменив,/ гордыню смирением низложив,/ светильник веры и благочестия миру явися.

Глас 3:

На огневидных углях, яко на мягком ложе,/ невредим возлежал еси, постниче Иродионе,/ не ведая опаления, помышления имея горе,/ яко росою, орошаем благодатью Святаго Духа./Ныне же молитвами твоими, отче святе, нас, немощных, укрепи.

Глас 4:

Многими чудесы прославил тя Господь,/ угодника Своего,/ досточудне Иродионе,/тобою  слепии получаху зрение,/ хромии – хождение,/ немии – дар  языка,/ убо и нас всех недугов избави.

Слава, глас тойже:

Любителю безмолвия,/ ревнителю равноангельнаго жития,/ преподобне Иродионе,/ славим твоя труды и подвиги,/ и благодарим Человеколюбиваго Бога,/ даровавшаго нам  тя, яко наставу смирения,/ и теплаго молитвенника.

И ныне, Богородичен, глас тойже:
Пречистая Дево Марие,/ Мати Христа Бога нашего,/ моли с преподобным Иродионом/ Сына Милосерднаго Твоего,/ да дарует нам сил иго Его послушно носити,/ кротости обучеваяся,/ да в любви и единомыслии поживем.

На стиховне стихиры, глас 5: Подобен «Радуйся, Живоносный Кресте»:
Радуйся, отче наш Иродионе,/ Белоезера солнце незаходимое,/ ищущим спасения добрый кормчий,/ учителю смиренномудрия,/ заблудших кроткое вразумление,/ скорбящих и обиженных укрепление и утешение,/ болящих  и недужных исцеление,/ страждущих скорое избавление,// всем притекающим к тебе с верою, скорый помощниче.
Стих: Честна пред Господем смерть преподобных Его.

Радуйся, адаманте терпения,/ явивый в испытаниях крепкодушие Иова./ Радуйся, велий Илоезерский постниче,/ пищу приносимую ти нищим раздававый./ Радуйся,  очесам и ушесам своим воли не дававый./ Радуйся, сосуде Духа Святаго./ Радуйся, Софонию ослепшему вернувый зрение./ Радуйся, инока Васиана избавивый погрязнения./ Радуйся, прославивый Бога многими чудесы.
Стих: Блажен муж бояйся Господа, в заповедех Его восхощет зело.
Радуйся, Христа всем сердцем возлюбивый./ Радуйся, телесныя труды и молитвенное делание мудро сочетавый./ Радуйся, в бедах и напастех Бога благодаривый./ Радуйся, от Ангела место для обители узнавый./ Радуйся, во сне на пустом полуострове звон слышавый./ Радуйся, тесноту и скорби от людей терпевый./ Радуйся, дар исцелений от Бога получивый./ Радуйся, многих ко спасению приведый./ Радуйся, Иродионе, Илоезерский чудотворче.

Слава, глас 7: 

Приидите, людие, возрадуемся Господеви,/ даровавшему нам молитвенника усерднаго,/ богомудраго наставника  ищущим  спасения,/ преподобнаго отца Иродиона,/ дивную звезду Белоезера.

И ныне, Богородичен, глас тойже:

 Славословим Тя, Невесто Неневестная,/ рождшую  Спасителя мира./ Припадаем Ти: моли вкупе со святым Иродионом,/ да умягчит Сын Твой ожесточенныя сердца наша,/ да исполнит их любовию.
Тропарь преподобному Иродиону Илоезерскому, глас 4:

Возсия́ днесь све́тло, ра́дуется град Белое́зеро,/ имьий во о́бласти свое́й великаго свети́льника, блаже́ннаго отца́ Иродио́на:/ процвете́ бо, я́ко фи́никс, насажде́н в дому́ Бо́жия Ма́тере,/ я́ко кедр, при вода́х благода́тию Христо́вою израсты́й,/ и я́коже ши́пок благово́нный,/от обстоя́ний вода́ми огражде́н./ Соше́дшеся у́бо, лю́дие пра́зднуют пресве́тлую па́мять его́,/ осиява́еми мно́гими благодея́нии и чудесы́:/ прося́щим бо с ве́рою исцеле́ния,/ стра́ждущим от разли́чных неду́г, подае́т здра́вие./ И мы, ча́да твоя́ су́ще, припа́дающе, мо́лим ти ся:/ моли́ Пресвяту́ю Тро́ицу,/ е́же сохрани́тися гра́ду на́шему от нахожде́ния иноплеме́нник/ и от враг ви́димых и неви́димых./ Яко да твои́ми, о́тче, ко Го́споду моли́твами спаса́еми,/ всегда́ про́сим с ве́рою тебе́:// моли́ о нас Христа́ Бо́га, спасти́ся душа́м на́шим.
НА УТРЕНИ
На Бог Господь: тропарь преподобному Иродиону Илоезерскому дважды.
Слава, и ныне, Богородичен.
По 1-м стихословии седален, глас 1:
Победителю страстей, воюющих на дух твой, усердный творче воли Божией, небоподражательный Иродионе, величаем тя, преподобне отче, и молим: помози нам, яко мудрая рыба, бегати мрежей скверных помыслов.
Слáва, и ны́не:
Почитая Тя и ублажая, Богородице Пречистая, преподобный Иродион по велению Ангела возведе храм во имя Рождества Твоего. Мы же от скудости своея в дар Ти, Дево, приносим лишь сие похвальное слово. Ты же великодушно прости нас за дерзость, Владычице, и прими, яко Мати благосердая, под честный Твой омофор.
По 2-м стихословии седален, глас 3:
Огнем любве ко Господу распалаем, преподобне Иродионе, светильниче благочестия миру явися,  Белоезеро светом добродетелей  озарив, многих, яко отроковицу Матрону, слепоты избавил еси. Ныне же умы наша просвети и, яко древле  заблудшаго Антония из леса, из тьмы греховней нас изми.

Слáва, и ны́не: 

Яко внимала еси духовным воздыханиям служителя Сына Твоего, преподобнаго Иродиона, денно и нощно к Тебе взывающаго, тако и нас, припадающих к благоутробию Твоему услыши и  покаяния цветы в сердца наша насади.
Величание:

Ублажа́ем тя,/ преподо́бне о́тче Иродио́не,/ и чтим святу́ю па́мять твою́,/ наста́вниче мона́хов// и собесе́дниче А́нгелов.
По полиелее седален, глас 8:

Мира славу презрев, желанием, яко ручей в море, востекл еси в Небесный Иерусалим, богоблаженне Иродионе, росою молитв дух твой орошая, да бодр и трезвенен пребудет. Ныне же и нам, преподобне, под руковождением духа, а не плоти богоугодно жити помози.

Слава и ныне, Богородичен, глас той же:
Благодатная Дево Марие, яко за руку мати, вела еси инока Иродиона по пути ко спасению, тако и с нами, Всемилостивая Царице, неотступно пребывая, нас всякия скорби и печали избави и на стезю добродетели настави. 
Степенна, 1-й антифон 4-го гласа.

Прокимен, глас 7: Честна пред Господем / смерть преподобных Его.
Стих: Что воздам Господеви о всех, яже воздаде ми?
    Вся́кое дыха́ние: Ева́нгелие от Матфе́я, зача́ло 43.
По 50-м псалме стихи́ра, глас 6:
Неугасительный огнь любве ко Господу/ в сердце бережно хранил еси,/ преподобне отче Иродионе,/ образ богоугоднаго жития/ и преданности Христу людем явил еси./ Убо помози и нам, святе,/ радовати Спаса послушанием и кротостию своею.

Канон преподобному Иродиону Илоезерскому
Глас 8
Краегранесие: О, блаженне Иродионе, буди нам помощник.

Пе́снь 1.

Колесницегони́теля фарао́ня погрузи́ / чудотворя́й иногда́ / Моисе́йский жезл, крестообра́зно порази́в / и раздели́в мо́ре, / Изра́иля же беглеца́, пешехо́дца спасе́, / песнь Бо́гови воспева́юща.
Преподобне отче Иродионе, моли Бога о нас.
О, Всесильне Боже, даждь нам разум и слово достойно воспети святое житие и чудеса угодника Твоего, блаженнаго Иродиона, Илоезерскаго чудотворца достодивнаго.

Преподобне отче Иродионе, моли Бога о нас.
Бронею крепкою от стрел лукаваго ти, отче Иродионе, молитва непристанная явилася еси. Ныне же и нам одеждитися в доспехи духовныя и  выну служити Богу благопоспеши.
Слава Отцу, и Сыну, и Святому Духу.

Любителю безмолвия, из Комельския обители в леса Уломезера притекл еси, дабы зде добре подвизатися. Помози и нам, светлолепный Иродионе, в благомыслии вседенствовати.
И ныне и присно, и во веки веков. Аминь.
Ангели и люди о тебе и Рождестве Твоем радуются, Госпоже Владычице Богородице, ибо Ты явила  еси Свет миру, да море житейское непреткновенно преидут  люди. 
Песнь 3.

Утвержде́й в нача́ле Небеса́ ра́зумом / и зе́млю на вода́х основа́вый, / на ка́мени мя, Христе́, за́поведей Твои́х утверди́, / я́ко несть свят, па́че Тебе́, / Еди́не Человеколю́бче.
Преподобне отче Иродионе, моли Бога о нас.
Житию постническому Иоанна Крестителя подражая, тело непрестанными трудами и коленопреклонениями изнуряя, инок Иродион выну Богу псалмы воспеваше, познав, несть свят, паче Тебе, Едине Человеколюбче.
Преподобне отче Иродионе, моли Бога о нас.
Елисею пророку, последователю святаго Илии, подобен явился еси, учениче славнаго Корнилия, Иродионе, шествуя по тесному  пути, наставил еси множество людей в вере, сотворив тьму чудес. 
Слава Отцу, и Сыну, и Святому Духу.
Ноевым ковчегом людем показася полуостров на Илоезере твой, Иродионе. Зде мудрыми советами и молитвами ты многих избавил еси от потопления в бурлящем страстьми море. Ныне же и нас не остави отеческим твоим вразумлением.
И ныне и присно, и во веки веков. Аминь.
Нищету духовную выну помнити, яко подвижник Белоезерский Иродион, помози нам, Мати Богородице, да гордостно не превозносится сердце наше друг пред другом, все бо мы есмы земля.
Седален после песни 3, глас 4:

Древа Комельскаго славное прозябение, преподобне Иродионе, моли Владыку всех о исправлении нашем непрестанно, да смирение обрящем и богоугодно поживем.

И ныне:
Упование наше и Радосте, Мати Спаса, Богородице Дево, болезни душ и телес наших исцели, печаль сердца в веселие претвори к Сыну молитвами Твоими. 

Песнь 4.
Ты моя́ кре́пость, Го́споди, / Ты моя́ и си́ла, / Ты мой Бог, Ты мое́ ра́дование, / не оста́вль не́дра О́тча / и на́шу нищету́ посети́в. / Тем с проро́ком Авваку́мом зову́ Ти: / си́ле Твое́й сла́ва, Человеколю́бче.
Преподобне отче Иродионе, моли Бога о нас.
Ездрой новым явился еси, преподобне Иродионе, свободивыйся страстей, яко вавилонскаго плена. Ныне же, яко прежде Стефана бешения избави, помози нам ига гордыни отвергнути.
Преподобне отче Иродионе, моли Бога о нас.
Иерехонскою трубою, разрушившею ожесточение сердец людей, явися святая жизнь твоя, блаженне Иродионе, Илоезерский славие, убо ныне умягчи окаменение душ наших.

Слава Отцу, и Сыну, и Святому Духу.
Рождению праведности в наших сердцах содействуй, строителю церкве честнаго Рождества Пресвятыя Богородицы, благоутробне Иродионе, да с любовию Господу поем: силе Твоей слава, Человеколюбче.
И ныне и присно, и во веки веков. Аминь.
Обиду и озлобление от сердец отринути нам помози, Дево Богородице, всепрощение и милость миру Рождеством Божественнаго Сына  даровавая.
Песнь 5.
Вску́ю мя отри́нул еси́ / от лица́ Твоего́, Све́те Незаходи́мый, / и покры́ла мя есть чужда́я тьма, окая́ннаго, / но обрати мя́ и к све́ту за́поведей Твои́х / пути́ моя́ напра́ви, молю́ся.
Преподобне отче Иродионе, моли Бога о нас.
Даниила мудрость, Лота страх Господень, суть два крила, кии подъяли еста, яко птицу в небо, тя, Богославный Илоезерский безмолвниче. Ныне же нас боятися и любити Бога научи.
Преподобне отче Иродионе, моли Бога о нас.
Иисуса Сладчайшаго выну звал еси, преподобне Иродионе, вопия сердцем и усты: Сыне Божий, помилуй мя, тако и нам взывати к Богу неустанно помози.
Слава Отцу, и Сыну, и Святому Духу.
Овчей купелию явися Илоезеро, зде бо исцеление недуг силою Божиею, ты, многоцелебный Иродионе, даровал еси всем, с верою тя призывающим.

И ныне и присно, и во веки веков. Аминь.
Надеждо ненадежных, Пречистая Дево Марие, умири наша мятущияся души и исполни покаянием сердца, да работаем Господу с радостию и любовию.
Песнь 6.

Очи́сти мя, Спа́се, / мно́га бо беззако́ния моя́, / и из глубины́ зол возведи́, молю́ся, / к Тебе́ бо возопи́х, и услы́ши мя, / Бо́же спасе́ния моего́.
Преподобне отче Иродионе, моли Бога о нас.
Евангелия житием твоим неутомимый проповедниче, елеем молитв исправи угасшия светильники наша, богосиянный светильниче Иродионе, да ходим во свете.
Преподобне отче Иродионе, моли Бога о нас.
Богочестиве Иродионе, велий подвижниче, усердно молил еси Господа, да не видети жен, красящихся ризами, и бысть не видя. Ныне же помози и нам зрети не чужие, а токмо своя беззакония.
Слава Отцу, и Сыну, и Святому Духу.
Ушеса твои желаста не слышати скаредныя речи, темже припал еси к Богу, взываше да не слышати, и бысть не слыша. Тако и нашему слуху злых словес и клевет бегати помози.

И ныне и присно, и во веки веков. Аминь.
Дево Богородице, Цвете Неувядаемый, припадаем Ти с умилением и взываем: умоли Сына Твоего грехов оставление нам даровати и вся, яже ко спасению полезная.
Кондак преподобному Иродиону Илоезерскому, глас 1:

Слы́шавше, отцы́ и бра́тия, неме́дленно притеце́м/ и немо́лчно и усе́рдно возопие́м, глаго́люще:/ о пресве́тлый наш о Го́споде учителю, о́тче Иродио́не!/ В по́двигах ревни́тель был еси́ преподо́бному Корни́лию,/ един Единому Бо́гу изво́лив служити,/ слеза́ми, и посто́м, и бде́нием изнуря́я те́ло свое́ ве́чныя ра́ди жи́зни,/ Го́сподеви рабо́тая, Крест Госпо́день на ра́мо взем, после́довал еси́ Тому́,/ бо́дренными свои́ми моли́твами вооружа́лся неви́димо на врага́,/ и ны́не, о́тче, зре́ти сподо́бился еси́/ во све́те неизрече́нныя ра́дости Пресвяту́ю Тро́ицу./ Сла́ва Бо́гу, все́льшемуся в тя,/ сла́ва укре́пльшему тя,// сла́ва де́ющу тобо́ю всем исцеле́ния.
Икос.
Всего себе Богови предав, яко Ангел на Илоезере явился еси, благочестно зде пожив, древних подвижников подражателю, преподобне Иродионе. Удивляяся подвигам Христа ради твоим, с любовию вопием ти сице:

Радуйся, Белоезерской земли украшение.

Радуйся, Илоезера богодухновенная похвало.

Радуйся, гордыни нашей поражение.

Радуйся, смиренных славо.

Радуйся, всех, ищущих спасения, мудрый наставниче.

Радуйся, в духовной брани подающий укрепление.

Радуйся, о гресех и невежестве людстем печальниче.

Радуйся, скорбящих утешение.

Радуйся, преподобне Иродионе, Илоезерский чудотворче, помоще наша и вразумление.

Песнь 7.
Бо́жия снизхожде́ния / огнь устыде́ся в Вавило́не иногда́. / Сего́ ра́ди о́троцы в пещи́, ра́дованною ного́ю, / я́ко во цве́тнице, лику́юще, поя́ху: / благослове́н еси́, Бо́же оте́ц на́ших.
Преподобне отче Иродионе, моли Бога о нас.
Иродионе досточудне, церковь Пречистыя Богородицы Честнаго Ея Рождества украсил еси иконами, яко Невесту Христову, сице помози украсити и души наша смирением и кротостию.
Преподобне отче Иродионе, моли Бога о нас.
Нектар молитв твоих испепелил еси, яко хладною росою, жар углей в пещи, где ты подобно трем отроцем радостно воспеваше: благословен еси, Боже отец наших.
Слава Отцу, и Сыну, и Святому Духу.
Аврааму праведному в послушании Богу усердный подобник явился еси, преподобне Иродионе, волю Господню выну исполняя, и нас, последователей твоих тожде действовати сподоби.

И ныне и присно, и во веки веков. Аминь.
Милосердия источниче неисчерпаемый, двере в небо дивная Солнца Праведнаго, Радование и Отрадо наша, с любовию тя славословим.
Песнь 8.
Седмери́цею пещь / халде́йский мучитель / Богочести́вым неи́стовно разжже́, / си́лою же лу́чшею спасе́ны, сия́ ви́дев, / Творцу́ и Изба́вителю вопия́ше: / о́троцы, благослови́те, / свяще́нницы, воспо́йте, / лю́дие, превозноси́те во вся ве́ки.
Преподобне отче Иродионе, моли Бога о нас.
Пещь страстей наших огненную ороси дождем молитв твоих, любомудре Иродионе, да погаснут вся непотребныя мысли и чувствия, да с чистым сердцем воспоем  Господа, таковаго утешителя нам даровавшаго.
Преподобне отче Иродионе, моли Бога о нас.
Око светло помози имети нам, отче Иродионе, да святыми видим всех, себе же вменяем в прах, смиряяся друг пред другом, яко клас под ветром, всяческая по заповеди Господней любя.
Слава Отцу, и Сыну, и Святому Духу.
Маслиною дивною Белоезерских лесов явился еси, преподобне Иродионе, принеся Господеви добрый плод. Помози и  нам, чадам твоим, не бесплодными смоковницами быти, но духовныя плоды Богу приносити.  
И ныне и присно, и во веки веков. Аминь.
Одигитрие, Пресвятая Владычице, песнословим тя, Дево, и молим: на путь правый настави нас, с верою чтущих тя, изведи от волков мысленных и сердца радости о Господе исполни. 
Песнь 9.
Ужасе́ся о сем Не́бо, / и земли́ удиви́шася концы́, / я́ко Бог яви́ся челове́ком пло́тски / и чре́во Твое́ бысть простра́ннейшее Небе́с. / Тем Тя, Богоро́дицу, / А́нгелов и челове́к чинона́чалия велича́ют.
Преподобне отче Иродионе, моли Бога о нас.
Щедролюбче Иродионе, нищих питателю, сирых утешителю, свечо дивная, Белоезеро светом любве Христовой озаривая, теплою молитвою согрей наша студныя сердца.
Преподобне отче Иродионе, моли Бога о нас.
Невидимою рукою грабителя икон в годину смутную в молебнице, иже на гробе твоем, повергл еси на землю, мужественный воине Христов Иродионе. Тако и нам уразити враги благодерзостне в духовной брани помози.
Слава Отцу, и Сыну, и Святому Духу.
Илиотропионе чудный северных лесов, ластовице любомолчанная Белоезера, богоносе Иродионе, буди о нас молитвенник усердный и сохрани от всякаго зла всех, с любовию чтущих память твою.

И ныне и присно, и во веки веков. Аминь.
Крест нести с терпением, Дево Богородице, благопоспешаше  подвижнику Иродиону, убо и нас ныне в духовном делании укрепи, буди с нами неотступно всяк день и час, вразумляя и заступая, яко мати.
Светилен по 9-й песне
О, лампадо негасимая, преблаженне Иродионе, осияй умы наша, наветы вражиими омраченныя, светом благодати Божией, да ходим в нем непреткновенно и в мире живем друг со другом.
И ныне:

Любовию Тя, Пречистая Дево, почитающи, благодарственно поем Ти: радуйся, облак страстей наших ветром молитв Твоих скоро разгоняющая. Радуйся, Мати и Заступнице всех, с верою к Тебе за помощью притекающих. Радуйся, и помози нам радовати Тя своим преподобным житием.
На хвали́тех стихи́ры глас 8. Подо́бен: «О пресла́внаго чудесе́».

Память преподобнаго Иродиона/ днесь светло торжествующе,/ величаем тя, Илоезерский доблественниче,/ и славим самоблагаго Господа Бога,/ сей образ целомудрия людем дароваваго,/ и молим тя, о, смиренномудрия учителю,/ помози и нам страстей свободится,/ сердцем ко Христу прильпнути,/ в чистоте содержати души наша.
О, преподобне Иродионе,/Илоезера дивная, многоценная жемчужино,/ земли Белоезерской ограждение,/ прошений ко спасению скорое исполнение,/ сердец скорбящих радование,/ болящих исцеление,/ не остави нас, чад твоих, святе,/отче милостиве,/ молитвами твоими.
Радостно чествуем тя и с любовию ублажаем,/ любосмиренный Иродионе,/ дивный кедре лесов и блат Белоезерских,/ благовонный фимиам молитв, яко воню смолы, выну источающий,/храме Божий, добродетельми щедро украшенный,/ солнце пресветлое Белоезера,/мнози чудесы тя, преподобне, Господь на земли прослави./ Его же моли, преблаженне,/ о спасении душ наших.
Приими, преподобне Иродионе,/ сия песнопения наша/ в похвалу тебе приносимыя,/ христианскаго жития и благочестия наставниче,/ трезвения и воздержания,/ вразуми нас, о, боголюбче,/ душетленных страстей огребатися,/ смиренно мыслити,/и токмо Бога любити.
Слава, глас тойже:

Звени псалтирь, играйте гусли,/ греми тимпан, пойте литавры,/ликуй, земля, и веселитесь, небеса,/ днесь празднуем память земнаго Ангела,/ преподобнаго Иродиона,/ чудотворца дивнаго,/ и молим его: помози  нам, честный отче,/ не токмо добрыми мысли и словесы тя славити,/но и благая дела творити,/подражая смиренному и святому житию твоему.
И ныне, глас тойже:
Величаем Тя, Богородице Дево,/Заре ясная, Свет Тихий миру явивая,/ Рождеством Божественнаго Твоего Сына,/ людем спасение от рабства греха принесшая,/ о, Мати Дево,/ буди вкупе с преподобным Иродионом/ нам вразумление и укрепление,/ да избегнем сетей лукаваго,/ шествуя вслед Христу.
Молитва преподобному Иродиону Илоезерскому.

О святый великий подвижниче и преславный чудотворче Илоезерский, светозарный светильниче Белоезера, преподобне Иродионе, на земли единому Богу служивый и человеколюбным Спасителем заступник нам данный! Припадаем ти с любовию и молим: испроси нам у Владыки всех грехов оставление, душам и телесем здравия, уму – целомудрия, сердцу – смирения и любви, терпения и крепости веры в искушениях и вся к житию временному и спасению вечному потребная.

О, угодниче Христов, буди нам выну скорый помощник! Скорбящия утеши, ожесточенныя в любящия обрати, заблудшия вразуми и вся люди сохрани от наветов вражиих, святую веру православную соблюди, весь мир умири, страну нашу и град сей от глада, мора, болезней и пагубы избави.

Ей, святче Божий! Услыши нас и Господа умоли даровати нам кончину жизни мирну, святых Христовых Таин причастну, да непреткновенно достигнем Царствия Небеснаго и вкупе с тобою воспоем Господа и Спасителя нашего Иисуса Христа со Отцем и Святым Духом, во веки веков. Аминь.   

